
A CASE CEN ANOS DO CONFLITO

			Non falta xa moito para que se celebre o centenario da guerra civil española, que durou tres anos, de 1936 a 1939, e deixou máis de 500000 mortes. Pensemos que daquela España contaba con pouco máis de 24 millóns de habitantes, a metade aproximada dos que ten actualmente.

			A pesar de que esta cifra de falecidos é enorme, non hai dúbida de que estamos a falar dunha traxedia que sucedeu hai xa bastante tempo. Un século é un período moi longo. Suficiente para que a maioría das persoas de hoxe descoñezan non só moitos dos acontecementos políticos, senón tamén moitos dos costumes daquela época.

			Hai que lembrar que en 1936 non só non había ordenadores, senón que apenas había automóbiles. Parte do transporte comercial facíase aínda en mulas. A maioría das casas non tiñan auga corrente nin por suposto calefacción. A tuberculose era daquela unha enfermidade estendida, contaxiosa e en moitos casos mortal. Non había ningún remedio contra ela, pois a penicilina non comezaría a aplicarse até unha década máis tarde. A maioría da poboación era campesiña e, no caso de Galicia, vivía sobre todo do que ela mesma producía; e non se trataba só da comida, senón tamén da roupa, do calzado, de moitas das ferramentas que usaban e da propia casa que construían coas súas mans.

			Por que preocuparnos entón de algo que sucedeu hai tanto tempo? E indo máis alá, por que falar da guerra pode provocar aínda disputas apaixonadas e desagradábeis entre algunhas persoas?

			Todas as guerras son importantes e deixan malos recordos, pero o que máis nos importa desta guerra é a palabra «civil». Foi en parte, e como se dixo moitas veces, unha «guerra entre irmáns».

			A ocupación nazi de Francia, por exemplo, non provoca xa ningunha discusión na sociedade francesa. É certo que houbo bastantes franceses que colaboraron cos alemáns, pero en xeral todos están hoxe en contra da invasión.

			Unha guerra civil, en cambio, enfronta persoas do mesmo país. Incluso chega a provocar diferenzas irreparábeis entre as familias. Francia e o resto dos aliados expulsaron os alemáns. Pero un español non pode expulsar tan facilmente outro español. Unha familia dividida é unha ferida que nunca deixa de sangrar.

			En Galicia a maioría dos asasinatos foron cometidos por membros da Falanxe, seguindo as ordes dos militares. Organizábanse en grupos e normalmente un falanxista non mataba os seus veciños senón que ía facelo a unha vila ou cidade próxima. Aínda así, todo o mundo se coñecía. Malia que durante décadas moitos destes feitos estiveron encubertos e a propia sociedade tratou de esquecelos para sobrevivir, o certo é que parte desta dor aínda subsiste.

			Ademais, e por dicilo ao xeito das películas, aínda non estamos todos de acordo en quen eran os «bos» e quen eran os «malos». Segue habendo interpretacións diferentes.

			En Galicia non houbo guerra, dado que o bando franquista se impuxo case desde o primeiro momento, pero aínda así nos meses posteriores producíronse máis de sete mil mortes, entre fusilamentos, levados a cabo despois dun xuízo revestido de aparencia legal, e asasinatos improvisados, chamados popularmente «paseos», que acabaron con moitos cadáveres enterrados á beira das cunetas.

			A maioría das vítimas eran persoas de esquerdas ou galeguistas, moitos eran alcaldes ou concelleiros, ou pertencían a algún sindicato, pero tamén houbo vítimas entre os comerciantes e os profesionais, especialmente mestres e médicos, e mesmo entre aqueles militares que non quixeron poñerse ás ordes dos sublevados.

			Esta palabra, «sublevados», é importante, porque foi o exército mandado por Franco o que se levantou en armas contra un réxime, o da República, constituído legalmente e no que había poucos meses que se celebraran unhas eleccións. De feito, os propios militares denominaron a súa acción «Alzamento».

			Deste modo, os que respectaron a lei, incluídos bastantes militares, algúns deles de alto rango, como o capitán xeneral de Galicia1, Enrique Salcedo, foron considerados «rebeldes». Salcedo, que non deixaba de ser un home de ideas conservadoras, foi fusilado en Ferrol, igual que o xeneral que estaba ás súas ordes, Caridad Pita.

			O franquismo, polo tanto, deulle a volta aos termos. O que era fiel á lei pasou a ser condenado e o que se sublevaba pasou a ser considerado «persoa de orde».

					1 A definición do cargo, naquel momento, era a de xefe da VIII División Orgánica, consecuencia dun recente decreto que disolvera as antigas rexións militares.

